
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

рўйхатига олинган. 

масъулияти чекланган жамият. 

Mamlakatimizda oʻqituvchi taʼlim va tarbiya jarayonini tashkil qilish bilan birga, uni 

boshqaradi, davlat ahamiyatiga molik vazifalarni amalga oshiradi, davlat maqsadlari asosida 

yangi avlodni jamiyat uchun shakllantiradi.[1] Shunga koʻra, oʻqituvchi oʻz faoliyatini yangi 

uslubda tashkil qilishga tayyor boʻlsagina, hali kashf qilinmagan kashfiyotlarga boy boʻlgan 

kasbiy pedagogik jarayonni tashkil qiladi hamda har tomonlama barkamol shaxs shakllanishi 

uchun zarur pedagogik shart-sharoitni yaratadi. Demak, taʼlim tizimida sifat va samaradorlikni 

oshirishda ilk qadamlaridan biri bu — oʻqituvchilarni kasbiy pedagogik jarayonga tayyorligini 

taʼminlashdir. 

Bugungi kunda jismoniy tarbiya oʻqituvchilarining ish uslubini takomillashtirishda 

optimal-pedagogik usullar izlanmoqda. Ammo bu urinishlar quyidagi kamchiliklar tufayli 

natijasiz boʻlib qolmoqda: 

– boʻlajak jismoniy tarbiya oʻqituvchilarini kasbiy faoliyatga tayyorlashda 

mutaxassislik fanlari blokiga kiruvchi “Jismoniy tarbiya” darslari zamonaviy 

modifikasiyalashtirilmayapti; 

– pedagogik jarayon talabalarning taʼlim ehtiyojlarini qondirishga 

moslashtirilmagan; 

– jismoniy tarbiya oʻqituvchilari talabalarga zamonaviy bilim berishda jismoniy 

mashqlarni loyihalash texnologiyasidan foydalanish imkoniyatlariga yetarlicha baho 

berishmayapti;  

– talabalar taʼlim ehtiyojlarini shakllantirishga, uni qoniqtirish uchun sharoitlar 

yaratishga intilish yetarli darajada emas; 

– talabalarga jismoniy yoʻnalishdagi didaktik vaziyatli topshiriqlaridan foydalanish 

tartibli va muntazam ravishda olib borilmayapti; bu mazmundagi auditoriyadan tashqari 

jismoniy-madaniy-oqartuv ishlarining olib borilishi talab darajasida emas; 

– talabalarga kelgusi mutaxassisliklari boʻyicha jismoniy madaniyat sohasiga oid 

loyihalash texnologiyasi koʻpincha, tasodifiy mashqlardan foydalanish evaziga amalga 

oshirilmoqda (ularning mazmuni shaklidan tashqarida qaraladi, oʻzaro bogʻliq holda 

ifodalanmaydi, shakli esa — mazmunidan alohida olib borilishi kuzatiladi); 

– boʻlajak jismoniy tarbiya oʻqituvchilari — ertangi kun umumiy oʻrta taʼlim 
maktab oʻqituvchilari mazkur muammoning zamonaviy metodologik hamda nazariy asoslari 
boʻyicha tavsiyalarga ehtiyoj sezadilar.[2] 

Adabiyotlar tahlili va metodologiya. Kasbiy faoliyatda oʻqituvchi ilgʻor, sermahsul 

ijodiy shaxs, keng qamrovli qiziqish, ichki dunyosi boy, pedagogik yangilikka oʻch boʻlishi lozim. 

Kasbiy faoliyat motivatsion, texnologik va refleksiv qismlardan tashkil topadi.[4] Mazkur 

jarayon ikki yoʻnalishda amalga oshiriladi: yangilikni idrok qilishga kasbiy tayyorgarlikni 

shakllantirish va yangicha harakat qilishga oʻrgatish. Kasbiy faoliyatni tashkil etishda tahsil 

oluvchilarning bilish faoliyati va uni boshqarish alohida ahamiyatga ega.[3] 

Jismoniy tarbiya oʻqituvchisining kasbiy faoliyati natijasida talabalarning jismoniy 

tayyorligi, individual-psixologik xususiyatlari, ularning motivlar sohasi atroflicha oʻrganilib 

chiqiladi, maktab va auditoriyadan tashqari tadbirlarda jismoniy chiniqishga moʻljallangan 

uzluksiz didaktik tizimni taʼminlaydigan metodik majmualar yaratiladi; turli musobaqalar, 

sogʻlom turmush tarzini reklama qiluvchi tarbiyaviy tadbirlar: suhbatlar, kechalar, sport-

shoular uyushtirilib, oʻquvchilarning sport turlariga qiziqishlari inobatga olinadi, sport 

toʻgaraklariga jalb qilinadi, tahsil oluvchilarning jismoniy, ruhiy hamda intellektual 

qobiliyatlari oʻstiriladi; oiladagi, sinf va maktabdagi pedagogik hamda psixologik muhit 

atroflicha oʻrganilib, ularning hamkorligi rivojlantiriladi. 

Oliy taʼlim muassasalarida innovatsion jarayonlarni rivojlantirish har bir mamlakat 

taʼlim tizimidagi oʻziga xos xususiyatlar va qonunchilik bazasiga tayangan holda amalga 

oshiriladi. 

Yevropa Ittifoqi tarkibidagi mamlakatlarning barchasida ham innovatsiyalarning 

amaliyotga joriy etilish tizimi bir xil emas, masalan, Germaniyadagi oliy oʻquv yurtlarida tahsil 

oluvchi boʻlajak jismoniy tarbiya oʻqituvchilarini oʻqitish jarayonida innovatsiyalar bevosita 

Sport markazlari, Sport federatsiyalari buyurtmasi asosida yaratilib, tatbiq etiladi. Ispaniyadagi 

oliy oʻquv yurtlarida innovatsiyalarni yaratish jarayonida asosan sport mutaxassislari, 

trenerlar, tadqiqotchilar faoliyat koʻrsatadi va ular yaratilayotgan yangilikka bozor talabini 

oʻrgangan holda yondashadilar. 

Boʻlajak jismoniy tarbiya oʻqituvchilarini tayyorlashda innovatsiyalar transferi 

Ispaniyada oʻziga xos xususiyatga ega. Bunda boʻlajak jismoniy tarbiya oʻqituvchilariga kasbiy 

faoliyat sirlarini oʻrgatishda maxsus model yaratilgan boʻlib, bu model boshqa mamlakatlardagi 

modellardan farqlanadi. Oʻqituvchilarni innovatsion faoliyatga tayyorlash muammolarini 

muhokama qilishda uning baholanishi, nazorati, monitoringi, sifatning taʼminlanishi va 

boshqalar inobatga olinadi. Jismoniy tarbiya oʻqituvchilarini tayyorlashda Ispaniyada oʻquv 

muassasalarida samaradorlik va sifat eng muhim koʻrsatkichlar sifatida qaraladi.[6] 

Oʻqituvchilarning innovatsion faoliyati yaxlit taʼlim tizimi yoki uning maʼlum bir aniq 

bosqichidan kelib chiqib miqdoriy jihatdan ham baholanadi. 

Boʻlajak jismoniy tarbiya oʻqituvchilarini tayyorlashga yangicha yondashuvlarni shartli 

ravishda ikkita modelga boʻlish mumkin . 

Boʻlajak jismoniy tarbiya oʻqituvchilarining oʻz faoliyatiga evristik yondashuv modeli – 

oliy taʼlim muassasalarining(OTM) jismoniy tarbiya va sport taʼlim yoʻnalishida tahsil olayotgan 

talabalar uchun qoʻllanadi. Bu model tadqiqotchi olim V. I. Lyaxning “Fizicheskaya kultura” 

kitobida oʻz aksini topgan. 

Boʻlajak jismoniy tarbiya oʻqituvchilarining oʻz faoliyatiga kreativ yondashuv modeli – 

Buyuk Britaniya, AQSH, Avstraliya, Finlyandiya, Janubiy Koreya, Chexiya, Latviya 

mamlakatlarida qoʻllaniladi. Ushbu mamlakatlarda jismoniy tarbiya oʻqituvchilarining 

innovatsion faoliyatida tahsil oluvchilar bilan pedagogik munosabatlarga kirishishda mavjud 

muammo va yutuqlarni aniqlash, taʼlim sifatini oshirishni rejalashtirish imkoni yaratiladi.[6] 

Zamonaviy sharoitda jismoniy harakatlar ulushi kamayib borayotganligi bois jismoniy 

tarbiya sohasida yuqori malakali mutaxassislar tayyorlash taʼlimning barcha turlari uchun 

muhim masalalar sifatida tobora dolzarblashib bormoqda. Zamonaviy jismoniy madaniyat 

taʼlimi maʼlum maʼnoda jamiyatning yuqori malakali jismoniy tarbiya mutaxassislariga boʻlgan 

obyektiv ehtiyoji va bitiruvchilarning amaliy-kasbiy tayyorgarliklari oʻrtasidagi mavjud 

qarama-qarshiliklar bilan bogʻliq muammoli vaziyat bilan ifodalanadi.  

Boʻlajak jismoniy tarbiya oʻqituvchilarida oʻz kasbining mohir ustasi boʻlishga, 

professional faoliyatni yoʻlga qoʻyishga motivatsiyani shakllantirish, ularni ichki motivlarini 

kasbiy faoliyat samaradorligi uchun yoʻnaltirish dolzarb vazifalardan biri boʻlib qolmoqda.  

Motivatsiya – motivlarning harakatlanish jarayoni, insonni asosiy faoliyatga undovchi 

motivlar yigʻindisi. Motiv esa fransuzchadan tarjima qilinganda, undovchi kuch, sabab degan 

maʼnoni bildiradi. Pedagog olimlardan E.Gʻoziyev va R.Asomovalar taʼkidlanganidek, motiv va 

motivatsiya tizimi shaxsning faoliyati, muomalasi, xatti-harakatining ichki regulyatsiyasi 

funksiyasini bajarib, ehtiyojini qondirish, xohish-istak, ezgu niyat, orzu-tilak, mayl, his-tuygʻu, 

ustanovka, ideal, imon-eʼtiqod, vijdon, maqsad qoʻya olish va boshqalarni amaliyotda roʻyobga 

chiqarishning bosh omili hisoblanadi. Rus olimi A.N.Leontyev fikricha, shaxsni motivatsion 

muhiti butun hayoti davomida rivojlanib boradigan yaxlit tizim hisoblanadi. U oʻz 

iyerarxiyasiga ega harakatlanuvchi hisoblanib, ehtiyojlar predmetini hamda individ holatini 

namoyon etadi. Shunday ekan, inson ong ostida turli xil ehtiyojlar mavjud boʻlib, bu ehtiyojlar 

inson xatti-harakatlarini, uning tashqi faolligini shakllantiradigan motivatsiyaga aylanishini 

anglatadi. 

Olim X.Xekxauzen motivatsiyaning 6 ta tamoyilini yaratdi. Birinchi tamoyil boʻyicha 

intensiv motivlashgan xatti-harakatlar ochlik, chanqoqlik, ogʻriqdan qochish singari jismoniy 

ehtiyojlarning qondirilishiga yoʻnalmagan. Bu yoʻnalishda ish olib borgan olimlarning 

taʼkidlashicha mazkur ehtiyojlar organizm tomonidan buzilgan gomeostazni tiklashga xizmat 

qilishmaydi. Biroq tashqi xatti-harakatlarida ularni tuzatish mumkin boʻladi. Birinchi tamoyil 

boʻyicha motivlashgan xatti-harakatlar maqsadsiz faollik sifatida talqin qilinadi. Oʻyin 

faoliyatini tadqiq qilgan olim Ye.Klinger oʻyin faoliyatini intensiv motivatsiya asosida 

maqsadsiz yoʻnaltirilgan harakat deb ataydi.  

Natijalar. Boʻlajak jismoniy tarbiya oʻqituvchilarini innovatsion yondashuvlar asosida 

motivatsion faoliyatga yoʻnaltirishda ulardagi faollik va taʼlimiy zoʻriqishni hisobga ham olish 

lozim. Boshqa bir olimlar P.Fress va J.Piaje fikricha, faoliyatni amalga oshirish uchun, yetarli 

darajada motivatsiya boʻlishi zarur. Biroq, motivatsiya oʻta yuqori boʻlsa, faollik va zoʻriqish 

darajasi oshadi va bu oʻz oʻrnida faoliyat, xatti-harakat samaradorligini yomonlashishiga sabab 

boʻladi. Shu nuqtai nazardan motivatsiyaning oʻta yuqori darajasi faoliyatda salbiy holatlarga 

olib kelishi mumkin boʻlgan negativ emotsional taʼsirlar: stress, hayajon, zoʻriqishni keltirib 

chiqarishi mumkin. Bundan koʻrinadiki, motivatsiyaning oʻta yuqori darajasi har doim ham eng 

yaxshi jihat hisoblanmaydi.[7]  

Mavjud ilmiy-uslubiy adabiyotlarni tahlil qilish natijalari guvohlik berishicha, soʻngi 

yillarda turli xil darajada jismoniy tayyorgarlikka ega boʻlgan talabalarning soni ortmoqda. 

Koʻpgina talabalar standart oʻquv dasturlarida nazarda tutilgan yuklamalarni bajarishga 

toʻliq holatda tayyor emasligi maʼlum boʻlmoqda. Bu koʻrinishdagi talabalar tomonidan 

mashgʻulotlar rejimlari (berilgan yosh guruhlari uchun fiziologik jihatdan asoslangan 

standartlarga muvofiq) doirasida tuzib chiqilgan oʻquv mashgʻulotlari dasturlarini bajarish 

qiyin amalga oshiriladi. Bu holat sezilarli sondagi talabalarning jismoniy tayyorgarligi va ular 

tomonidan bajariluvchi normativ testlar oʻrtasidagi nomuvofiqlik bilan bogʻliq hisoblanadi. 

“Koʻpgina talabalarda jismoniy tarbiya mashgʻulotlariga nisbatan zaruriy motivatsiya mavjud 

emasligi vaziyatni yanada chuqurlashtiradi. Bunday talabalarda koʻpgina holatlarda amaliy 

mashgʻulotlarda nofaol xolatda ishtirok etish, elementar mashqlarni bajarish holatida 

boʻlmaslik, jismoniy yuklamalardan qochish, shuningdek organizmning barcha tizimlarini 

optimal darajada funksiya bajarishi uchun talab qilinuvchi natijaga erishishda qatʼiylik 

namoyon boʻlmasligi kuzatiladi. Bunday talabalarning jismoniy faoliyatini faollashtirish muhim 

masala sifatida qolmoqda. Bu talabalarni oʻqitish jarayoni uslubiyati va uni tashkil qilish oʻziga 

xos xususiyatlarga ega hisoblanadi. Bu holat turli xil darajada jismoniy jihatdan rivojlanish va 

jismoniy tayyorgarlikka ega boʻlgan talabalarga harakatlarga oid holatlarni oʻrgatishda yangi 

uslubiyatni ishlab chiqish talab qilinishiga olib keladi.  

Yangi Oʻzbekistonda taʼlimning yangi paradigmalarga oʻtishi nafaqat talabalarning oʻzini 

oʻzi natijaviy rivojlantirishga innovasion yondashuvlarni, balki ushbu jarayonning metodologik 

asoslarini takomillashtirishni taqozo qilmoqda. Jumladan, “Jamiyatimizda sogʻlom turmush 

tarzini shakllantirish, aholining, ayniqsa, yosh avlodning jismoniy tarbiya va ommaviy sport 

bilan muntazam shugʻullanishi uchun zamon talabalariga mos shart-sharoitlar yaratish, sport 

musobaqalari orqali yoshlarda oʻz irodasi, kuchi va imkoniyatlariga boʻlgan ishonchni 

mustahkamlash, mardlik va vatanparvarlik, ona Vatanga sadoqat tuygʻularini kamol toptirish, 

shuningdek, yoshlar orasidan iqtidorli sportchilarni saralab olish ishlarini tizimli 

tashkillashtirish hamda jismoniy tarbiya va ommaviy sportni yanada rivojlantirishga 

yoʻnaltirilgan keng koʻlamli ishlar amalga oshirilmoqda”[8]. Oliy taʼlim muassasalarida 

talabalar bilimining nazariy va amaliy mazmunini takomillashtirish, pedagoglik kasbiy 

faoliyatida zarur boʻladigan kasbiy bilim, koʻnikma va malakalarni rivojlantirish, kreativ taʼlim 

texnologiyalarini ishlab chiqish muhim ahamiyatga ega. 

Mazkur talablar, avvalo, kasbiy-pedagogik faoliyatda oʻta muhim boʻlgan madaniy-

kommunikativ fazilatlar – hissiy madaniyat, taʼlim oluvchilarning eʼtiqodi, ularga taʼsir 

oʻtkazish; motivatsiya; kasbiy rivojlanish; nazariy bilim hamda muloqot tuzilishi va 

texnologiyasidan xabardorlik (ularga ijodiy yondashuv); suhbatdoshi ruhiyatini bilish; 

pedagogik hamkorlik va shaxslararo oʻzaro taʼsir; pedagogik taktni egallash; pedagogik 

muloqot texnikasi; nutq madaniyati va muloqotning nutqsiz vositalarining ifodalanishida oʻz 

aksini topadi”.[9] 

Muhokama. Boʻlajak jismoniy tarbiya fani oʻqituvchilari kasbiy muloqot koʻnikmalariga 

ega boʻlishi, jismonan va maʼnan tarbiyalanganligi, kelajakda oʻquvchilarni sportga jalb qilish 

qobiliyatiga ega boʻlishi zarur. Sport va estetika, sport va axloq, sport va muloqot, sport va 

madaniyat, sport madaniyati va shaxsning rivojlanishi – amaliyotda pedagogik madaniyat – 

boʻlajak jismoniy madaniyat oʻqituvchisi muloqotini anglab olish, tushunib yetish va 

integrasiyasi bir-birini toʻldirib boradigan va ajralmas tushunchalardir. Boʻlajak jismoniy 

madaniyat oʻqituvchisini shakllantirish jarayonida sportdagi goʻzallik, yaʼni uning oʻz 

koʻrkamligi, gavdalanishi, pedagogik faoliyatida yuksak zavq-shavq uygʻotishi, chuqur 

taassurotlar qoldirishi va unutilmas hissiyotlarni junbishga keltirishi, ayniqsa, muhim. 

Pedagog olimlar Sh.Abdullayeva va E.Xurramovlar fikricha, “jismoniy tarbiya darslarida 

oʻqituvchi har tomonlama yetuk: chiniqqan, sof fikrli, mard, sabotli, qatʼiyatli, kelajakda Vatanni 

himoya qila oladigan shaxslarni kamol toptirishni oʻz oldiga maqsad qilib qoʻyadi. Shu nuqtai 

nazardan, boʻlgʻusi jismoniy tarbiya oʻqituvchilarining faoliyatini innovasion tashkil qilish, 

taʼlim-tarbiya mazmunini yangilash va boyitish muhim ahamiyat kasb etadi. Taʼlim jarayonini 

rivojlantirish bilan birgalikda hozirgi kun talablari oldida turgan dolzarb masala – boʻlajak 

jismoniy tarbiya oʻqituvchilarini nazariy va amaliy jihatdan innovasion faoliyatga tayyorlash, 

yosh avlodni jismonan tarbiyalashda samaradorlikka erishishdir. Zero, faqat jismonan 

barkamol, sogʻlom shaxsgina oʻzining intellektual, maʼnaviy imkoniyatlarini toʻlaqonli namoyon 

etish imkoniyatiga ega boʻladi”.[10] Shunday ekan, boʻlajak jismoniy tarbiya oʻqituvchilarini 

tayyorlash tizimini takomillashtirish, ularni innovasion faolyatga yoʻanltirish ustuvor 

vazifalardan biri boʻlib qoladi.  

Shu maʼnoda mamlakatimizda jismoniy tarbiya tizimining tarixiy tajribalarini qiyosiy-

tahliliy oʻrganish, amaliy tajribalarini tanqidiy mushohada qilish asosida umumlashtirish, 

jismoniy tarbiya oʻqituvchilarining innovasion faoliyatini toʻgʻri tashkil qilish, uning istiqbolli 

strategiyasini aniqlash imkonini beradi. Buning uchun maqsadli pedagogik tadqiqotlarni 

amalga oshirish zarurati kelib chiqadi. Boʻlajak jismoniy tarbiya oʻqituvchilariga jismoniy 

tarbiya mazmunini ilmiy asosda oʻrgatish, uning tashkiliy va texnologik asoslarini 

modernizasiyalash, kelajakda rivojlanish tendensiyalarini ishlab chiqish pedagogika fani oldida 

turgan dolzarb masalalardan biridir. Bunda innovasion faoliyatning maqsadi jamiyat 

tomonidan belgilanishi hamda uning natijasi jamiyat manfaatlari bilan bogʻliqligi, yoshlarni 

ijtimoiy munosabatlar tomon yoʻllashi, ijtimoiy tajriba orttirish uchun insondagi tabiiy 

imkoniyatlarni roʻyobga chiqarishga zamin yaratadi. 

Xulosa. Xulosa qilganda, boʻlajak oʻqituvchilarni tayyorlashda taʼlimdagi motivatsion 

yondashuvning oʻrni yuqori hisoblanadi va samaradorligi baland boʻladi. Chunki motivatsion 

yondashuv talabalarning kasbiy faoliyatiga ehtiyoj va qiziqishlari asosida motivatsion 

munosabatni shakllantirish orqali ularni yoʻnaltirib boradi. Bu esa, boʻlajak oʻqituvchilarda 

kasbiy muvafaqiyatga erishish, kasbiy bilim va koʻnikmalarni egallash va ularni 

takomillashtirib borish istagini kuchaytirib yuboradi. Shu jumladan, boʻlajak jismoniy tarbiya 

oʻqituvichlarini ham motivatsion yondashuv asosida kasbiy faoliyatga tayyorlash oʻzining 

samaradorligini koʻrsatadi. 

